
sþ. 382. Tillaga til þingsályktunar [197. mál]
um steinsteypingu gatna.

Flm.: Benedikt Gröndal, Jón Árnason.

Alþingi ályktar að skora á ríkisstjórnina að greiða fyrir því af fremsta megni,
að bæjar- og sveitarfélög geti keypt sement til gatnagerðar af Sementsverksmiðju
ríkisins með hagkvæmum kaup- og lánskjörum.

Greinargerð.
Varanleg gatnagerð í þéttbýli er nú orðin eitt þeirra mála, sem almenningur

leggur hvað mesta áherzlu á að komið verði skjótt í betra horf. Landsmenn eru
langþreyttir á ófullkomnum malargötum, sem valda gífurlegu tjóni með sliti á
farartækjum, óhollustu, óhreinindum og lýta stórlega öll kauptún og bæi í landinu.
Hefur verið vaxandi hreyfing um þetta mál, margar leiðir til úrbóta kannaðar, og
ýmis bæjarfélög hafa byrjað framkvæmdir. ÞÓ er þar aðeins um byrjun að ræða.

Lengi var mest hugsað um malbikun gatna, en í seinni Uð hefur athygli
manna beinzt að steinsteypu. Veldur því meðal annars framleiðsla sements í
landinu, hjá Sementsverksmiðju ríkisins á Akranesi, og miklum mun betri ending
gatnanna.

Mál þetta var rætt ýtarlega á fulltrúafundi Sambands íslenzkra sveitarfélaga, er
haldinn var i Reykjavík fyrir skömmu. Kom þar greinilega i ljós, að fulltrúar telja
gatnagerð næsta stórmál kaupstaðanna. Gerð var um málið eftirfarandi samþykkt:

"Fulltrúafundur Sambands íslenzkra sveitarfélaga, haldinn í Reykjavík dagana
7.-11. febr. 1961, telur mjög aðkallandi, að bæjar- og sveitarfélögum landsins
skapist möguleikar til verulegra framkvæmda í varanlegri gatnagerð. Í því sambandi
samþykkir fulltrúaráðið að fela stjórn sambandsins eftirfarandi:

I. Að leita samninga við stjórn Sementsverksmiðju ríkisins um hagkvæm kaup-
og lánskjör á sementi til gatnagerðar í bæjar- og sveitarfélögum.

II. Að kanna alla möguleika, innan lands og utan, í samráði við ríkisstjórnina
um viðráðanlegt og hentugt lán til varanlegrar gatnagerðar .

III. Að sambandið hefjist handa um að koma á stofn upplýsingaþjónustu um
gatnagerð, sem veiti bæjar- og sveitarfélögum allar upplýsingar í þvi efni gegn
hóflegri greiðslu."

Í þessu sambandi verður einnig að líta til Sementsverksmiðju ríkisins. Starf-
semi verksmiðjunnar hefur tekizt með ágætum og afköst hennar reynzt meiri en
til var stofnað. Eru þVÍ horfur á, að hún geti framleitt á næstu árum allmiklu
meira sement en markaður verður fyrir innanlands, ef sementsnotkun verður ekki
á einhvern sérstakan hátt aukin. Sala sements til annarra landa er ýmsum erfið-
leikum bundin. Er því mikið hagsmunamál fyrir sementsverksmiðjuna, ef finna
mætti grundvöll fyrir steinsteypingu gatna í stórum stíl.

Ríkisstjórnin hefur fyrir skömmu tilkynnt, að hún muni innan skamms láta
gera víðtæka framkvæmdaáætlun fyrir næstu ár og hefja öflun lánsfjár til næstu
átaka. Í því sambandi er full ástæða til, að Alþingi beini athygli að hinni miklu þörf
á varanlegri gatnagerð og beini til ríkisstjórnarinnar áskorun um að leggja sig
fram um að gera bæjar- og sveitarfélögum kleift að ráðast í verulegar framkvæmdir
á þessu sviði.


